
 
REPUBLIKA E SHQIPËRISË
GJYKATA E LARTË
KOLEGJI PENAL

Nr.11 Regj. Themeltar
Nr.11 i vendimit.

VENDIM
NЁ EMЁR TЁ REPUBLIKЁS

	Kolegji Penal i Gjykatës së Lartë i përbërë nga:

Aleksandër Muskaj	Kryesues
Ardian Dvorani	Anëtar
Ardian Nuni		Anëtar
Arjana Fullani		Anëtare
Evelina Qirjako	Anëtare
	
në datën 04.05.2015, mori në shqyrtim në seancë gjyqësore me dyer të hapura çështjen penale, që i përket:

KËRKUES:			SOKOL HASANI 

KUNDËR: 	EDI RAMA, KRYEMINISTËR I REPUBLIKËS SË	 SHQIPËRISË, në mungesë. 

PERSON I INTERESUAR:	PROKURORIA E PËRGJITHSHME TIRANË,	 përfaqësuar në gjyq nga prokurori Madrid Kullolli,
 
OBJEKTI:	Kundërshtim i vendimit të Prokurorisë së Rrethit Gjyqësor Tiranë: “Për mosfillimin e procedimit” ndaj Edi Ramës, në lidhje me kallëzimin penal nr.12149, datë 13.08. 2014. 

BAZA LIGJORE: 	Nenet 291/2 dhe 75/b/2 të K.Pr.Penale.


Prokuroria e Rrethit Gjyqësor Tiranë në datën 11.12.2014 ka marrë vendimin për “Mosfillimin e procedimit penal” ndaj shtetasit Edi Rama, për shkakun se, mungojnë elementët e figurës së veprës penale të kallëzuar, të parashikuara nga neni 275 të Kodit Penal.
Ky vendim i është njoftuar kallëzuesit. Kallëzuesi Sokol Hasani, në datën 18.02.2015 ka paraqitur pranë Gjykatës së Lartë kërkesë për “Shfuqizim të vendimit të Prokurorisë së Rrethit Gjyqësor Tiranë datë 11.12.2014” për “Mosfillimin e procedimit penal” ndaj shtetasit Edi Rama, Kryeministër i Republikës së Shqipërisë dhe dhënien e vendimit nga prokuroria e Përgjithshme.


Në shkaqet e ankimit veçohen: 
- 	Bazuar në nenin 277/3 të Kodit të Procedurës Penale, për veprat penale që gjykohen në shkallë të parë nga Gjykata e Lartë, procedohet nga Prokuroria e Përgjithshme.
- 	Duke qenë se i kallëzuar është shtetasi Edi Rama, Kryeministër, për veprën penale për të cilën kam paraqitur kallëzim, kompetente për procedimin penal është Prokuroria e Përgjithshme.

KOLEGJI PENAL I GJYKATËS SË LARTË
pasi dëgjoi relatimin e gjyqtarit Aleksandër Muskaj; dëgjoi prokurorin pranë Gjykatës së Lartë, Madrid Kullolli i cili kërkoi, lënien në fuqi të vendimit datë 11.12.2014 të “Mosfillimit të procedimit penal” të marrë nga Prokuroria e Rrethit Gjyqësor Tiranë; dëgjoi ankuesin Sokol Hasani, i cili kërkoi: Shfuqizimin e vendimit të Prokurorisë së Rrethit Gjyqësor Tiranë datë 11.12.2014 për “Mosfillimin e procedimit penal” ndaj shtetasit Edi Rama, Kryeministër i Republikës së Shqipërisë dhe dhënien e vendimit nga Prokuroria e Përgjithshme.

V Ë R E N

I. Rrethanat e faktit e arsyetimi i vendimit të mosfillimit.

1. Në datën 13.08.2014 shtetasi Sokol Hasani ka paraqitur kallëzim pranë Prokurorisë së Përgjithshme Tiranë kundër shtetasit Edi Rama, Kryeministër i Republikës së Shqipërisë dhe njëkohësisht deputet i Kuvendit të Shqipërisë, për veprën penale të “Keqpërdorimit të thirrjeve telefonike ”, sipas nenit 275 të Kodit Penal.

Në kallëzim pretendohet se, në muajin Gusht 2014, kallëzuesi është shqetësuar, në mënyrë të vazhdueshme, në orare të ndryshme të ditës, nga numri i telefonit 0692031272 i cili i përket Kryeministrit Shqiptar, Z Edi Rama.

Shtetasi Sokol Hasani, ka shpjeguar në kallëzim se, ne muajin Gusht 2014 i është ndërprerë energjia elektrike dhe për defektin e ndodhur ai i ka dërguar sms numrit të Kryeministrit. Pas dërgimit të kësaj sms-je, kallëzuesi pretendon se është shqetësuar vazhdimisht nga ky numër, dhe për këtë fakt ai ka paraqitur dhe kallëzimin në fjalë.

2. Pas depozitimit të kallëzimit me datë 13.08.2014 nga shtetasi Sokol Hasani në Prokurorinë e Përgjithshme, me shkresën me nr.1244/1prot, datë 22.09.2014 të Drejtorit të Drejtorisë së Hetimit dhe Kontrollit të Ndjekjes Penale, pranë Prokurorisë së Përgjithshme, ky kallëzim i është dërguar për kompetencë të shqyrtimit të tij Prokurorisë së Rrethit Gjyqësor Tiranë.

3. Prokuroria e Rrethit Gjyqësor Tiranë, bazuar në shkresën sa sipër, ka kryer hetimet për kallëzimin në fjalë nëpërmjet oficerit të policisë gjyqësore. Prokurori i çështjes, në Prokurorinë e Rrethit Gjyqësor Tiranë, me vendimin e datës 11.12.2014 ka vendosur: ”Mosfillimin e procedimit penal”

Në marrjen e vendimit të mosfillimit të procedimit prokurori ka arsyetuar: “...omissis.... (...). Në përfundim nga vlerësimi materialit që gjendet në fashikull rezulton se nuk jemi përpara veprës penale “Përdorimi me keqdashje i thirrjeve telefonike”, pretenduar nga kallëzuesi......Kjo vepër kryhet me anë të thirrjeve telefonike me keqdashje, për të prishur qetësinë e tjetrit. Në rastin në fjalë një gjë e tillë nuk rezulton, pasi vetë kallëzuesi ka kërkuar komunikim me numrin e kallëzuar, duke e thirrur ai fillimisht të kallëzuarin me sms, ç’ka tregon që nuk ka keqdashje nga numri tjetër, përkundrazi palët kanë dëshiruar komunikim me njeri tjetrin, duke vazhduar shkëmbimin e thirrjeve mes tyre, ku rezulton që kallëzuesit janë edhe më të shumta në numër...”

Kallëzuesi është njohur me këtë vendim dhe në datën 18.02.2015 ka paraqitur pranë Gjykatës së Lartë kërkesë për Shfuqizimin e vendimit të Prokurorisë së Rrethit Gjyqësor Tiranë datë 11.12.2014 për “Mosfillimin e procedimit penal” ndaj shtetasit Edi Rama, Kryeministër i Republikës së Shqipërisë dhe dhënien e vendimit nga Prokuroria e Përgjithshme me shkaqet e lartpërmendura.

II. Ligji i zbatueshëm.

4. Kushtetuta e Republikës së Shqipërisë.

10.1 Neni 141 në të cilin përcaktohet se: “Gjykata e Lartë ka juridiksion fillestar dhe rishikues. Ajo ka juridiksion fillestar kur gjykon akuzat penale kundër Presidentit të Republikës, Kryetarit dhe anëtarëve të Këshillit të Ministrave, deputetëve, gjyqtarëve të Gjykatës së Lartë dhe gjyqtarëve të Gjykatës Kushtetuese”.

5. Kodi i Procedurës Penale:

11.1. Neni 75/b, paragrafi i dytë në të cilin përcaktohet se: ...“Gjykata e Lartë gjykon në shkallë të parë, me trup gjykues të përbërë nga 5 gjyqtarë të përcaktuar me short, veprat penale të kryera nga Presidenti i Republikës, Kryetari dhe anëtarët e Këshillit të Ministrave, deputetët, gjyqtarët e Gjykatës së Lartë dhe gjyqtarët e Gjykatës Kushtetuese, kur këta janë në këto funksione në kohën e gjykimit.”
11.2 Neni 277/3: “Për veprat penale që gjykohen në shkallë të parë nga Gjykata e Lartë, procedohet nga Prokuroria e Përgjithshme.”

6. Ligji nr.8737, datë 12.2.2001 “Për organizimin dhe funksionimin e prokurorisë në Republikën e Shqipërisë”:

12.1 Neni 13 ”Prokurorët pranë Gjykatës së Lartë”, në të cilin përcaktohet se: “1. Pranë Gjykatës së Lartë funksionet e Prokurorisë ushtrohen nga prokurorët e zyrës së Prokurorit të Përgjithshëm. 
2. Prokurorët pranë Gjykatës së Lartë ushtrojnë ndjekjen penale, si dhe përfaqësojnë akuzën në gjyq kundër Presidentit të Republikës, Kryeministrit dhe anëtarëve të Këshillit të Ministrave, deputetëve, gjyqtarëve të Gjykatës Kushtetuese dhe gjyqtarëve të Gjykatës së Lartë.”

III. Në lidhje me kërkesën e paraqitur nga kallëzuesi.

7. Kolegji Penal i Gjykatës së Lartë vlerëson se, ankimi i paraqitur nga kallëzuesi është në kompetencën lëndore të Gjykatës së Lartë për t’u gjykuar, e cila në këtë rast ka juridiksionin fillestar. Në nenin 141 të Kushtetutës së Republikës së Shqipërisë përcaktohet se: “Gjykata e Lartë ka juridiksion fillestar dhe rishikues. Ajo ka juridiksion fillestar kur gjykon akuzat penale kundër Presidentit të Republikës, Kryetarit dhe anëtarëve të Këshillit të Ministrave, deputetëve, gjyqtarëve të Gjykatës së Lartë dhe gjyqtarëve të Gjykatës Kushtetuese”.

8. Në nenin 75, pika “B” paragrafi i dytë të Kodit të Procedurës Penale gjithashtu përcaktohet se: “Gjykata e Lartë gjykon në shkallë të parë, me trup gjykues të përbërë nga 5 gjyqtarë të përcaktuar me short, veprat penale të kryera nga Presidenti i Republikës, Kryetari dhe anëtarët e Këshillit të Ministrave, deputetët, gjyqtarët e Gjykatës së Lartë dhe gjyqtarët e Gjykatës Kushtetuese, kur këta janë në këto funksione në kohën e gjykimit..”.

9. Në vështrim të këtyre përcaktimeve të ligjvënësit, meqenëse shtetasi Edi Rama është Kryeministër i Republikës së Shqipërisë dhe deputet i Parlamentit të Shqipërisë dhe pikërisht kallëzuesi ka paraqitur kallëzim ndaj tij, Gjykata e Lartë ka juridiksion fillestar për gjykimin e çdo lloj ankimi që ka lidhje me procedimin në fjalë. 

10. Kolegji Penal i Gjykatës së Lartë, pasi dëgjoi palët prezente në gjykim e administroi provat e paraqitura, arrin në përfundimin se, ankimi i paraqitur nga kallëzuesi është i mbështetur në ligjin procedural dhe si i tillë duhet të pranohet. 

11. Kolegji Penal i Gjykatës së Lartë e gjen të drejtë e të bazuar në ligj ankimin e shtetasit Sokol Hasani lidhur me mungesën e kompetencës lëndore të Prokurorisë së Rrethit Gjyqësor Tiranë, për të proceduar penalisht ndaj subjektit të posaçëm Edi Rama, Kryeministër i Shqipërisë.

12. Referuar dispozitave respektive të Kodit Procedural Penale, është prokuroria organi që ushtron ndjekjen penale si dhe përfaqëson akuzën në gjyq. Ndjekja penale (procedimi penal) përfshin dy faza të ndryshme, por të lidhura në mënyrë funksionale: fazën e hetimeve paraprake, që konsiston në kryerjen e veprimeve hetimore për të zbardhur ngjarjen dhe identifikuar autorin, dhe fazën e gjykimit, që përfaqësohet nga mbrojtja e akuzës përpara gjykatës.

13. Për sa sipër, ky Kolegj vlerëson se, shkresa me nr.1244/1 datë 22.09.2014 e Drejtorit të Hetimit dhe Kontrollit të Ndjekjes Penale në Prokurorinë e Përgjithshme, si akt administrativ me të cilin i është dërguar për kompetencë hetimi kallëzimi në fjalë, bie ndesh me ligjin procedural penal, nenin 277/3 të Kodit të Procedurës Penale, sipas të cilit, për veprat penale që gjykohen në shkallë të parë nga Gjykata e Lartë, procedohet nga Prokuroria e Përgjithshme. 

14. Përfundimisht, Kolegji Penal i Gjykatës së Lartë vlerëson se, vendimi i Prokurorisë së Rrethit Gjyqësor Tiranë, datë 11.12.2014. “Për mosfillim të procedimit penal”, është rrjedhojë e zbatimit të gabuar të ligjit procedural penal, si vendim i marrë nga organi jo kompetent. Si i tillë ky vendim duhet të prishet dhe aktet e çështjes, do t’i dërgohen për kompetencë lëndore Prokurorisë së Përgjithshme. 

PЁR KЁTO ARSYE
Kolegji Penal i Gjykatës së Lartë, bazuar në përcaktimet e neneve 277/3 të Kodit të Procedurës Penale,

V E N D O S I
Pranimin e kërkesës.
Prishjen e vendimit të mosfillimit të procedimit penal, datë 11.12.2014 të Prokurorisë së Rrethit Gjyqësor Tiranë.
Kalimin e akteve të çështjes për kompetencë lëndore Prokurorisë së Përgjithshme.
	
 Tiranë, më datë 04.05.2015

A N Ë T A R 		A N Ë T A R 		K R Y E S U E S

       Ardian DVORANI 	Ardian NUNI 	Aleksandër MUSKAJ




   A N Ë T A R E		A N Ë T A R E

 Arjana FULLANI 	         Evelina QIRJAKO

